
Последование Всем Святым, в земли Швейцарстей просиявшим 

творение Амвросия, епископа Женевского 

  

На вечерни стихиры, глас 4-й 

  

VIII Пои́м лю́дие ве́рнии, / сла́ву му́ченик, обагри́вших кро́вию свое́ю зна́мя, / на не́мже 

утвержда́ется све́тлый кре́ст Христо́в: / я́ко и́стиннии во́и Христо́вы, сла́вный по́лк, / 

ра́товаша да́же до сме́рти, / да стяжа́ют безсме́ртную жи́знь: / и́мже мо́лимся, / да ороси́т 

и́х кро́вь суху́ю зе́млю ду́ш на́ших, / во е́же прозя ́бнути та́мо благода́ти спаси́тельней. 

  

IX.  О святи́и святи́телие земли́ Швейца́рския1, / не пощади́сте ва́ших трудо́в, и тяготы́ 

ни во что́же вмени́сте, / да сози́ждете забра́ло неруши́мое ве́ры / и устро́ите в душа́х 

па́ствы ва́шея / хра́м ду́ха Свята́го. / И ны́не ва́с мо́лим, / о зо́дчии церко́внии, / положи́ти 

в душа́х на́ших краеуго́льный ка́мень ве́ры. 

  

X.  По́ст, бде́ние и моли́тва ору́дия бы́ша, / и́миже возде́ласте, удобри́сте и насе́ясте 

зе́млю Швейца́рскую, / во е́же прозя́бнути та́мо плоду́ ве́ры, / О святи́и пусты́нницы и 

подви́жницы. / И ны́не, я ́ко де́латели ве́рнии, / пече́тися о жа́тве, / моля ́щеся о спасе́нии 

ду́ш на́ших пред престо́лом Госпо́дним. 

  

Слава, глас 6 

  

Дне́сь земля́ Швейца́рская / благодаре́ния Го́споду своему́ воздае́т: / Кре́ст бо во зна́мя 

прия́т, / блюде́т ю́ от ка́зней и скорбе́й. / Ны́не му́ченицы агау́йстии ра́дуются со 

пра́ведными, / Ма́рий, Прота́сий, Сало́ний, Феоду́л / и вси́ святи́телие пою́т с ли́ком 

апо́стольским, / пусты́нницы иура́стии веселя́т́ся со проро́ки, / и мы́ сочета́им на́ша гла́сы 

со а́нгельскими, / хвали́ти созда́теля вся́кия ве́щи / и у него́ проси́ти спасе́ния душа́м 

на́шим.  

 

И ныне, Богородичен догматик, во глас недели Октоиха. 

  

На стиховне. Слава, глас 4: 

 

Ежеле́тнюю па́мять дне́сь / святы́х сооте́чественник на́ших соверша́юще, / досто́йно сия ́ 

да ублажи́м. / Ти́и вои́стинну чрез вся́ блаже́нства Госпо́дня проидо́ша: / обнища́вше бо 

духом обогати́шася, / и кро́тцы бы́вше зе́млю кро́тких насле́доваша, / пла́кавше 

уте́шишася, / алка́вше пра́вды насы́тишася, / ми́ловавше поми́ловани бы́ша, / чи́сти 

бы́вше се́рдцем Бо́га я́коже мо́щно узре́ша, / миротвори́вше боже́ственнаго 

сподо́бишася сыноположе́ния, / гони́ми же и му́чими пра́вды ра́ди и благоче́стия бы́вше, 

/ на небесе́х ны́не веселя ́тся и ра́дуются / и приле́жно мо́лятся Го́сподеви / поми́ловатися 

Оте́честву на́шему.  

 

 
1 В оригинале Последования на французском языке используется производное от древнего 
названия Швейцарии (лат. Helvetia) ельветийский. Здесь и далее в целях удобочитаемости  
ельветийский заменяется на швейцарский. В случае обозначения реалий Древней Церкви 
сохраняется слово Гельвеция. 
 



Тропарь, глас 8-й: 

 

Я́коже пло́д кра́сный Твоего́ спаси́тельнаго се́яния, / земля́ Швейца́рская прино́сит Ти́, 

Го́споди,/  вся́ святы́я, в то́й просия́вшия. / Те́х моли́твами в ми́ре глубо́це // Це́рковь и 

Оте́чество на́ше си́лою Креста́ Твоего́ соблюди́, Многоми́лостиве.  

  

На утрени канон воскресен со ирмосом на 4, Богородицы на 2, и святых на 8. 

Канон святых во глас Октоиха, иже прилучится. Ирмосы воскресны. 

Песнь 1 

Святи́и Швейцарстии, моли́те Бо́га о на́с. 

Повеле́нием царя́ земна́го, о Маври́кие, / приве́л еси́ по́лк тво́й от Еги́пта да́льняго /да́же 

до Гельвеци́и, / зде́ за Царя́ Небе́снаго ра́товал еси́ с дружи́ною да́же до сме́рти. 

 

Святи́и Швейцарстии, моли́те Бо́га о на́с. 

Не повину́вшеся повеле́нию нечести́вому мучи́тельскому, / сла́вный по́лк му́ченик 

Боже́ственных / положи́ша желе́зо ору́жия своего́ / и ору́жием духо́вным ве́ры /фиве́яне 

прия́ша вене́ц нетле́нный.  

 

Слава: Кро́вь шести́ ты́сящ спу́тников Маври́кия, Канди́да и Инноке́нтия / обагри́ во́ды 

Ро́нския. / Я́ко сокро́вище свяще́нно / река́ принесе́ до мо́ря вели́каго / ве́сть побе́ды во́ев 

Христо́вых.  

 

И ныне: С чи́нми а ́нгел, Влады́чице, / со проро́ки, и апо́столы, и со все́ми святы́ми / за 

ны́, гре́шныя, Бо́гу помоли́ся, / Твоего́ Покро́ва пра́здник в земли́ на́шей просла́вльшия.  

 

Катавасия, глас 4-й: 

Отве́рзу  уста́  моя́,  /  и  напо́лнятся  Ду́ха,  /  и  сло́во  отры́гну  Цари́це  Ма́тери,  /  

 и  ялю́ся,  све́тло  торжеству́я,  //  и  воспою́,  ра́дуяся,  Тоя́  чудеса́. 

 

Песнь 3 

Святи́и Швейцарстии, моли́те Бо́га о на́с. 

Ни еди́н же во́ин не ослабе́ во Агау́нии / пред лице́м стра́шныя бра́ни, / оба́че суди́ 

Госпо́дь посла́ти не́кия от ве́рных свои́х фиве́ян / нести́ во ина́я ме́ста ве́сть 

спасе́нную. 

 

Святи́и Швейцарстии, моли́те Бо́га о на́с. 

У́рсе и Ви́кторе, / в Салоду́ре ста́рец Вике́нтий прия ́т вы́, / да нау ́чит Ева́нгелию: / 

мучи́тель же хотя́ потреби́ти и па́мять ва́шу, /  вве́рже в ре́ку казне́нная телеса́ ва́ша. / 

Но устро́и Госпо́дь да изы́дета отту́ду, / во е́же утверди́ти Сла́ву Его́ / на ме́сте 

погребе́ния ва́шего.  

 

Слава: И ты́, Экзупе́рие, укры́т бы́сть во Турти́зе / благочести́выми Фе́ликсом и Регу́лою. 

/ Но зане́ сло́ву и́стины не мо́щно утаи́тися, / бра́т и сестра́ причасти́стася все́ю ра́достию 

/ му́ченичеству фиве́янина.  

 

И ныне: Се́ вре́мя заступле́ния Пресвяты́я Богоро́дицы прии́де, / умно́жившимся 

собла́зном, / се́ вре́мя на́ших к Не́й воздыха́ний, о бра́тие, / рце́м у́бо от всего́ се́рдца 

на́шего: / Влады́чице, Влады́чице, помози́ лю́дем Твои́м.  



 

Катавасия, глас 4-й: 

Твоя́  песносло́вцы,  Богоро́дице,  /  живы́й  и  незави́стный  исто́чниче,  /  лик  Себе́  

совоку́пльшия  духо́вно утверди́,  /  в  Боже́ственней  Твое́й  сла́ве,  //  венце́в  сла́вы   

сподо́би. 

 

Песнь 4 

 

Святи́и Швейцарстии, моли́те Бо́га о на́с. 

Со Афана́сием безстра́шным испове́дником Александри́йским, / Ила́рий, друг Вели́каго 

Васи́лия и Григо́рия, / Амвро́сий святи́тель Медиола́нский / и Марти́н чудотво́рец 

Туро́нский, / си́речь Це́рковь вся́ / прихо́дит чти́ти Боже́ственныя му́ченики, / я́же ей 

представля́ет земля́ Швейцарская.  

 

Святи́и Швейцарстии, моли́те Бо́га о на́с. 

Утверди́в Це́рковь Васили́йскую, / бы́л еси́ па́стырь приле́жен твои́м овча́том, Панта́лие. 

/ И егда́ Урсу́ла и сопу́тницы ея́ приидо́ша во гра́д тво́й, / я́коже пало́мники те́х досто́йно 

прии́м, / сопроводи́л еси́ последи́ святы́я де́вы на му́ченичество.   

 

Слава: О Феоду́ле, / бы́л еси́ апо́стол неуста́нный епа́рхии, ти́ вруче́нныя, / я́ко не́сл еси́ 

Ева́нгелие да́же до глубины́ удо́лий ея ́, / и си́це сподобле́н бы́сть обрести́ мо́щи 

Маври́кия и фиве́ян / и созда́ти святи́лище, иде́же сии́ почита́ются.  

 

И ныне: О Де́во Ма́ти Бо́жия, / упова́ние христиа́ном, / пода́ждь и на́м пре́жнее 

милосе́рдие Твое́, / е́же подала́ еси́ отце́м на́шим, / храни́ и соблюда́й на́с от вся́каго зла́.  

 

Катавасия, глас 4-й: 

Седя́й в славе / на Престо́ле Божества́ / во о́блаце ле́гце, / прии́де Иисус 

Пребоже́ственный, / нетлен́ною дла́нию / и спасе́ зову́щия: / слава, Христе, силе Твоей. 

 

Песнь 5 

 

Святи́и Швейцарстии, моли́те Бо́га о на́с. 

С ю́наго во́зраста, Ма́рие, / обетова́л еси́ себе́ Го́споду, / Ему́же посвяти́л еси́ твоя́ 

бога́тства и труды́, / и То́й пове́ри Це́рковь Лавсоду́нскую прему́дрости твое́й, / я́же 

муче́нием просия́ дале́че. 

 

Святи́и Швейцарстии, моли́те Бо́га о на́с. 

Достоя ́ние оте́ческое Ти повеле́ созда́ти Це́ркви, / и́мже са́м сотвори́л еси́ ча́ши, / о 

Святы́й святи́телю Ма́рие. / Па́стырская ре́вность твоя́ подви́же тя́ / нести́ сло́во 

и́стины во преде́лы твоея ́ епа́рхии / и сре́тити По́нтия Свята́го пусты́нника, / его́же 

соде́лал еси́ наста́вника оби́телем, / я́же устро́ил еси́ в Иу́ре.  

 

Святи́и Швейцарстии, моли́те Бо́га о на́с. 

Избра́в смире́ние, по́ст и моли́тву, / пе́клся еси́ помощи́ озло́бленным, / пита́ти а́лчущия 

и утеша́ти оскорбле́нныя, / о Ма́рие и́стинный па́стырю ове́ц, / я́же Христо́с ти́ пове́ри. 

 

Слава: О Прота́сие, / досто́йный прее́мниче Ма́рия Свята́го епи́скопа, / гра́д тво́й вве́рив 

заступле́нию Ма́тере Бо́жия, / у́мерл еси́ тружда́яся ра́ди нища́йших па́ствы твоея́. 



 

И ныне: Хра́м еси́ Пречи́стый Бо́га, / Его́же ничто́же возмо́жет обдержа́ти, Влады́чице, / 

Твои́м Предста́тельством сози́жди и ны́ моля́щияся Ти́ / хра́мы благода́ти Бо́жия.  

 

Катавасия, глас 4-й: 

Ужасо́шася  вся́ческая  /  о  Боже́ственней  сла́ве  Твое́й:  /  Ты  бо,  Неискусобра́чная  

Де́во,  /  име́ла  еси́  во  утро́бе  над  все́ми  Бо́га  /  и  родила́  еси́  Безле́тнаго  Сы́на,  / 

всем  воспева́ющим  Тя  //  мир  подава́ющая. 

 

Песнь 6 

 

Святи́и Швейцарстии, моли́те Бо́га о на́с. 

Сало́ние, ты́ еси́ украше́ние Це́ркве Гена́вския, / пропове́дник неуста́нный Ева́нгелия, / 

учи́л еси́ сло́ву лю́ди твоя ́, / и бы́сть о́браз благоче́стия и Правосла́вия.  

 

Святи́и Швейцарстии, моли́те Бо́га о на́с. 

Клоти́льдо, свята́я блаже́нная, / пре́жде не́же просвети́ти твое́ю ве́рою супру́га твоего́, / 

име́ла еси́ ра́дость приима́ти во гра́де твое́м оте́честем / мо́щи му́ченика Ви́ктора, / 

свята́го засту́пника Гена́вскаго. 

 

Слава: И ты́, святы́й царю́ Сигисмо́нде, / об и́стине пе́рвое твое́ попече́ние име́в, / 

избежа́л еси́ сете́й ерети́ческих, / и я́ко учени́к ве́рный Ави́та / свята́го епи́скопа 

Лугду́нскаго, / возврати́л еси́ ца́рство твое́ в Правосла́вие.  

 

И ныне: Твои́ми моли́твами, о Свята́я Ма́ти Бо́жия, / да возмо́жем свободи́тися от гре́х 

на́ших, / во е́же прия́ти, Де́во Пречи́стая, / Боже́ственное просвеще́ние Сы́на Твоего́, / из 

чре́ва Твоего́ вопло́щшагося.  

Катавасия, глас 4-й: 

Боже́ственное сие и всечестно́е / соверша́юще пра́зднество, / богому́дрии, Богома́тере, 

/ прииди́те, рука́ми воспле́щим, / от Нея ро́ждшагося Бо́га сла́вим. 

 

Господи, помилуй (Трижды). Слава… и ныне. 

 

Кондак, глас 4: 

Егда́ обре́те ме́сто Га́лл, / е́же на поще́ние ему́ предназна́чил еси́, Влады́ко, / воздви́же 

Кре́ст и Тебе́ воспе́: / Го́споди Иису́се Христе́, / И́же челове́чество спасы́й на Кресте́, / 

благоволи́ да ме́сто сие́ Тебе́ посвяти́тся / и не умолчи́т когда́ пе́ти Тебе́ хвалы́.  

 

И́кос: 

Прииди́те, лю́дие ве́рнии, / гла́с на́ш причте́м ко гла́су Маври́кия со дружи́ною, / святы́х 

святи́телей и пусты́нник, и про́сим: / Влады́ко вся́кия тва́ри / да́руй душа́м на́шим 

спасе́ние, / да земля Швейцарская, ю́же заступа́еши Кресто́м Твои́м Честны́м, / не 

умолчи́т когда́ пе́ти Тебе́ хвалы́.  

 

Синаксарь 

В настоящий же день празднуем память всех святых, в земли Швейцарстей в 

праведности просиявших. Их молитвами, Господи Иисусе Христе, Сыне Божий, помилуй 

и спаси на.  

 



 

Песнь 7 

Святи́и Швейцарстии, моли́те Бо́га о на́с. 

Ра́дуйся, земле́ Швейца́рская, / я́ко вся́ ты́ насели́лася еси́ / от Лу ́кия, Емери́ты и 

Плаки́да, / Урса́нны и Пирми́на, / Беа́та и Вере́ны / и все́х про́чих пусты́нник и по́стник. / 

По́й у́бо с ни́ми: / Бо́же оте́ц на́ших, благослове́н еси́. 

 

Святи́и Швейцарстии, моли́те Бо́га о на́с. 

От Гена́вы сто́льнаго гра́да своего́ / благочести́вый ца́рь Сигисмо́нд прии́де во Агау́ну, / 

да воздви́жет та́мо оби́тель во сла́ву му́ченик фиве́йских, / и повеле́ воспева́ти та ́мо 

непреста́нно: / Бо́же оте́ц на́ших, благослове́н еси́.  

 

Слава: Ге́рман святы́й игу́мен Вели́кия Юдо́ли / прии́де с сопо́стником свои́м 

Рандоа́льдом / свиде́тельствовати да́же до кро́ве о пра́вде пред мучи́телем, / его́же 

нече́стие слепо́е уби́йцу сотвори́. / Но Оди́лия его́ свята́я дщи́, / свобожде́нна от слепоты́ 

предста́тельством святы́х му́ченик, / отве́рзе о́чи покая́ния отцу́ своему́, и́же возопи́: / 

Бо́же оте́ц на́ших, благослове́н еси́.  

 

И ныне: Де́во Блаже́нная, / Ты́ еси́ вои́стинну о́трасль, прозя́бшая от ко́рене Иессе́ова, / 

ро́ждшая Пло́д спасе́ния ве́рным, / глаго́лющим Твоему́ Сы́ну: / Бо́же оте́ц на́ших, 

благослове́н еси́.  

Катавасия, глас 4-й: 

Не послужи́ша твари богому́дрии / паче Созда́вшаго, / но о́гненное преще́ние му́жески 

попра́вше, / ра́довахуся, пою́ще: / препе́тый отце́в Господь и Бог, благослове́н еси́. 

 

Песнь 8 

 

Святи́и Швейцарстии, моли́те Бо́га о на́с. 

Егда́ о́блацы тя́жции язы́чества / собра́шася на земли́ на́шей, / Коломба́н и Га́лл с 

дружи́ною свое́ю / и Фридоли́н преплы́ша мо́ре, / во е́же призва́ти ны́ пе́ти с ни́ми: / вся́ 

дела́ Госпо́дня, хвали́те Его́ / и превозноси́те во вся́ ве́ки.  

 

Святи́и Швейцарстии, моли́те Бо́га о на́с. 

Горе́л еси́ жела́нием поклони́тися моще́м Ила́рия / и́стиннаго испове́дника ве́ры, / о 

Фридоли́не, / и в Пикта́вии учи́тель тво́й яви́ся ти́ / повеле́ти, да и́деши пробуди́ти ве́ру 

во Аламани́и. / Та́кожде, святы́й пропове́дниче, / да́л еси́ твое́ и́мя юдо́ли кла́рстей, / во 

е́же пе́ти с тобо́ю: / вся́ дела́ Госпо́дня, хвали́те Его́, / и превозноси́те во вся́ ве́ки.  

 

Благословим Отца и Сына и Святаго Духа, Господа:  

Ни преще́ния, ниже́ ка́зни, / ниже́ мра́з, ниже́ зве́ри / отврати́ша тя́ от ме́ста, е́же Бо́г ти́ 

назна́менова, / Га́лле святы́й пало́мниче Ева́нгелия. / И си́це лю́дие Австрази́йстии 

возврати́шася к Бо́гу /и воспе́ша с тобо́ю: / вся́ дела́ Госпо́дня, хвали́те Его́ / и 

превозноси́те во вся́ ве́ки.  

 

И ныне: Де́во, па́че естества́ родила́ еси́ / Бо́га Сло́ва, / Творца́ и Спаси́теля: / те́мже Тя́ 

пое́м во вся́ ве́ки. 

 

Катавасия, глас 4-й: 

Отроки благочести́выя в пещи́ / Рождество Богоро́дичо спасло́ есть: / тогда у́бо 



образу́емое, / ныне же де́йствуемое, / вселе́нную всю воздвиза́ет пе́ти Тебе: / Господа 

пойте, дела́, / и превозноси́те Его во вся веки. 

 

Песнь 9 

 

Святи́и Швейцарстии, моли́те Бо́га о на́с. 

О го́ры Иура́ския, / и́на Фиваи́да яви́стеся, / иде́же процвете́ мно́жество и́нок, пусты́нник 

и по́стник. / От ва́с высоты́ возно́сят гла́с / святы́х оте́ц на́ших, / полага́юще пред 

Престо́лом Бо́жиим / хвалу́ и благодаре́ние земли́ Швейцарския. 

 

Святи́и Швейцарстии, моли́те Бо́га о на́с. 

Име́рие, оста́вил еси́ твое́ оте́чество, / да позна́еши зе́млю Рождества́ Госпо́дня. / Та́мо 

учени́к бы́сть и при́сный патриа́рха Ма́тере Церкве́й, / та́же возврати́лся еси́, / да учи́ши 

твоя́ единоплеме́нники / све́тлости святы́х ме́ст и всемогу́щей сла́ве спасе́ния.  

 

Святи́и Швейцарстии, моли́те Бо́га о на́с. 

Рома́не, ты́ пожи́л еси́ по сло́ву Творца́, / в лесу́ непрохо́днем основа́л еси́ ра́й 

и́ноческий, / с Лу́пом бра́том твои́м по кро́ви и поще́нию, / и Ио́лою ва́шею сестро́ю, / 

наста́вили есте́ мно́жество ве́рных на пу́ть спасе́нный.  

 

Слава: Прозре́ние и ми́лостыня, / любы́ бли́жняго и да́р целе́бный / сия ́ти ва́с сотвори́ 

я ́коже зве́зды, / о святи́и отцы́ Лу́пе и Рома ́не, / и све́тлость ва́ших чуде́с освеща́ет зе́млю 

Швейца́рскую. 

 

И ныне: Ила́рие святы́й святи́телю Пиктави́йский, / учи́телю и́стины, / наста́ви твоя́ 

ученики́ Швейца́рския / сла́вити Ма́терь Бо́жию, глаго́люще: / Де́ва, и Рождество́ Ея́, и 

Сы́н рожде́йся от Нея́, / та́же Кре́ст, и сме́рть, и пребыва́ние во а́де, / се́ на́ше спасе́ние. 

/ Я́ко ро́да ра́ди челове́ческаго / Сы́н Бо́жий удосто́и роди́тися / от Де́вы и Ду ́ха Свята́го.  

 

Катавасия, глас 4-й: 

Всяк  земноро́дный  /  да  взыгра́ется,  Ду́хом  просвеща́емь,  /  да  торжеству́ет  же 
безпло́тных  умо́в  естество́,  /  почита́ющее  свяще́нное  торжество́  Богома́тере,  /  и  д
авопие́т:  / ра́дуйся,  Всеблаже́нная, //  Богоро́дице  Чи́стая  Присноде́во. 

 

Малая ектения 
 

Свят Господь Бог наш (трижды) 
 

Эксапостиларий воскресен евангельский  
 

Слава Отцу и Сыну и Святому Духу 

 

Светилен святым Швейцарстим, глас 2-й  

Восхва́лим пе́сньми свети́льники негаси́мыя земли́ Швейца́рския, / прия ́телища сло́ва 

Боже́ственнаго: / сла́вяще Христа́, и́же возлюби́ я ́и просвети́, / прие́млем предста́тели 

душа́м на́шим. 

И ныне и присно и во веки веков. Аминь. 

Богородичен воскреснаго эксапостилария 


